
In quattro lêughi fra lô opposti rotte

E prie do schêuggio mæximo ne-ô fianco

Davan l'idea de quattro incavi o grotte,

In mezo a-i quæ veddeivi in marmo gianco

Quattro vegi ciù grosci de due votte

Di camalli do mêu o do portofranco,

Che nûi do tutto ëan cavallo a-e scheñe

A dui grosci coadêuggio e a due baleñe.

Ciascun di quattro vegi, ch’egualmente

Ean de muscoli e forme da gigante,

Di quattro grandi Oceani ne-a mente

De l'Artcfice ô l’ëa rappresentante;

O Pacifico ô l’ea quello a Ponente,

E l’Atlantico poi quello a Levante,

Voiva scignificâ ô terzo ô glaciale

Ocëano do Nord, l’atro l’Australe.

E figûavan a questi da vixin

(Un de çà e un de là d’ogni colosso)

Atri êutt’ommi a cavallo di delfin,

Ma meno grendi e senza ninte addosso,

Varii recinti d’ægua ciù piccin;

Figûavan per exempio chi ô mâ rosso,

Chi ô mâ gianco, chi ô neigro, o ô mâ chi bagna

L’Italia e a Grecia, e in parte a Franza e a Spagna.

Di delfin, de baleñe e di coadêuggio

Buttavan roggi d’ægua e naixe e a bocca,

Che formavan un lago intorno a-ô schêuggio

Fresco comme un sciorbetto ä man chi ô tocca,

Bello e liscio coscì, ch’ô paiva all’êuggio

Un gran cristallo lucido de rocca;

O serrava d’intorno un orlo o sponda

De marmo verde, de figûa rotonda.

